
Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	[image: Image]

	 

	 

	 


ОРОСЫН АГУУ ИХ УРАН ЗОХИОЛЧ АНТОН ПАВЛОВИЧ ЧЕХОВЫН УРАН БҮТЭЭЛ

	 

	Оросын агуу их уран зохиолч Антон Павлович Чехов 1860 оны 1-р сарын 29-ний өдөр одоогийн Ростов мужийн Таганрог хотод төрснөөс хойш 100 жил болжээ. Энэ 100 жилийн дотор Чеховын бүтээл шинэхэн хэвээрээ, Чехов хүч чадалтай, идэр залуу хэвээрээ, түүний гүн утгат уран яруу зохиолыг ертөнцийн хүмүүс одоо хүртэл шимтэн уншсаар байна. Чехов болоод түүний шилдэг зохиолын баатрууд нь ирээдүйн сайн цагийг мөрөөдөж гоо сайхан, зол жаргал, эрх чөлөөг урин дуудан, хүмүүсийн санаа зоригийг урагшлал, тэмүүлэл, тэмцлийн зүг хандуулсан учир А. П. Чеховын төрсний 100 жилийн ой нь Зөвлөлтийн бүх ард түмэн, дэлхийн давшилт бүх хүмүүсийн баяр боллоо.

	А. П. Чехов хэдийгээр дөчин дөрөвхөн насандаа, билгийн илд нь ид хурцлагдаж байсан тэр цагт нас барсан боловч ахархан амьдралаа ард олны эрх ашгийн төлөө цуцалтгүй зориулж сайн сайхан, хөгжил жаргалтай, эрх чөлөөт ирээдүйг мөрөөдөн хүссэн гайхамшигт бүтээлүүдийг бичсэн учир, агуу их хүмүүст үхсэн ба төрснийг тэмдэглэх хоёр дуртгал байдаггүй, зөвхөн үхэлгүй мөнхөөр тэмдэглэгдэх ганцхан дурсгал буй гэж зөвлөлтийн зохиолч Алексей Толстойн хэлсэн ёсоор, чухам хүү мөнхөд дуурьсагдах хүмүүсийн тоонд орно.

	«Хүн бүх талаараа сайхан байх ёстой: царай нь, хувцас нь, сэтгэл нь, санаа нь» гэж Чехов бичжээ. Ийнхүү элдэв бурангуй үйлс, худал хуурамч явдлаас ангижирч, эрх чөлөөт сайхан үеийг мөрөөдөн хүссэн утга санаа түүний бүх уран бүтээлүүдийн амин судас болсон байна.

	А. П. Чехов орос оронд, хамжлагат ёсыг халахаас нэг жилийн өмнө (1860 онд) төрж, Оросын анхдугаар хувьсгалаас нэг жилийн өмнө (1904 онд) нас барсан бөгөөд энэ хооронд наяад оны үеийн улс төрийн хатуу харгислал, дараа нь нийгмийн ухамсар сэргэж хаант засгийг эсэргүүцэх хөдөлгөөн өрнөж байсан түүхт явдлууд тохиолджээ. Эхлээд дарлал мөлжлийн бараан сүүдэр бүрхэж, дараа нь баярт өдрүүдийн гэгээн туяа ойртсон нь илтэд мэдэгдэж байсан энэ үеийг Антон Чехов уран бүтээлдээ тусгасан билээ.

	А. П. Чехов Таганрогийн гимназыг 1879 онд төгсгөж дараа нь Москва хотноо шилжин, Москвагийн их сургуулийн анагаах ухааны салбарт орж суралцаад 1884 онд уул сургуулийг төгсгөн хүний их эмч болж гарчээ. Москвагийн их сургуулийн оюутан байхдаа уран бүтээлийнхээ ажлыг эхлэн оролдож, тэр үеийн шог сэтгүүлийн ажилтан болж, мөнхүү сэтгүүлийн эрхлэгчдийн шаардлагаар инээдэмтэй, богино өгүүллэг бичдэг байлаа. Тэр цагийн ёс журмыг хөндөхгүй, эрхэм хүмүүсийн эрх ашигт халдахгүй, гэм хоргүй шог зохиолуудыг хэвлэхийн төлөө хааны хянагч нар Чеховын зохиолыг цаг ямагт цагдан ажиглаж байв.

	А. П. Чехов Москвагийн их сургуулийн анагаах ухааны салбарын оюутан байхаас эхлэн уран зохиолч болж инээдэмт өгүүллэгүүдийг бичдэг байсан бөгөөд түүний зохиолууд зөвхөн бусдыг хөгжөөн инээлгэх чанартай төдийгүй, харин хэргэм тушаал хөөцөлдөгч өчүүхэн хүмүүс, омголон бардам түшмэд, тэдний өмнө хөсөр сөгдөн бөхөлзөгч бялдууч нарын үнэнч дүрийг илтэд харуулсан хурц шүүмжлэлүүд байлаа. Залуу зохиолч Чеховын тэр үед зохиосон «Баг» гэдэг өгүүллэг зулгуй зусарч хүмүүсийн төрх байдлыг уран үг, оновчтой мэргэн утгаар илрүүлэн чаджээ.

	Олон нийтийн нэгэн клубт багт бүжиглэл болж байв. Таван сэхээтнээс бусад нь бүгдээрээ бүжиглэж баяртай хөгжилтэй ажээ. Бүжгийн танхимд хөгжмийн дуу сонстон, үүдний дэргэдүүр үйлчлэгч нар архины жүнз хангинуулан ийш тийш гүйлдэх боловч уншлагын танхимд нам гүм, чимээ аниргүй ажээ. Гэтэл «энд аятайхан газар байх шиг байна» гэсэн шахмал хоолойн дуу сонстож уншлагын танхимын хаалга нээгдэн тогосын өдөт малгайтай, нүүрийн баг өмссөн, атигар бүдүүн хүн орж ирэв. Түүнийг дагалдан баг бүхий хоёр хатагтай хоолны зөөгүүр өргөсөн бараа бологч нар явалцана. Зөөгүүр дээр нь хэд хэдэн хундага, гурван шил улаан архи, нэг шил ликёр харагдах ажээ.

	Тогосын өдөт малгай өмссөн тэр хүн гуйван дайван алхаж, арайхан ширээний дэргэд ирээд сэтгүүл, сониныг ийш тийш таягдан чулуудаж «Уншигч ноёд зайл. Сонин шагайж, бас улс төрийн юманд санаатай гээ. Цаг алга, хаяцгаа» гэх зэргээр хэрцгий бүдүүн шаардлага тавилаа. Тэгэхэд нь мөнхүү сэхээтнүүдийн уур хилэн бадарч: «Энэ бол тэсвэрлэшгүй балмад, нэр төрөө алдсан явдал мөн. Энэ чинь архины мухлаг биш, уншлагын танхим байна» хэмээлцэнэ. Тэд нар клубийн захирагчийг шаардан ирүүлж хэв журам алдагдуулсан, хэрцгий бүдүүлэг этгээдийг танхимаас хөөн гаргахыг мэрийв. Үүнээс уламжлан дуу шуугиан дэгдэх чимээгээр уншлагын танхимд гүйлдэж ирсэн хүмүүс сайх овилгогүй загнагчийг ам нийлүүлэн буруушааж, юу юугүй хөөж гаргасаар завдтал өнөөх хүн нүүрийнхээ багийг авчээ. Тэдний нүдний өмнө нутгийн тэргүүн баян, фабрикийн эзэн Пятигоров гэгч зогсон ахуйг бүгд танив. Баян хүн гэдэг нь танигдмагц байдал даруй өөрчлөгдөв. Шударга хэв ёсыг хамгаалан шуугин шагшиж, уур хилэн бололцон байсан сэхээтнүүд ч дав даруй боол зарц нар болон бөхөсхийж аль болохоор ая талыг засан инээмсэглэж аятайхнаар наадаж мэргэнээр шоглосныг нь гайхан магтана.

	Хэрэв тийнхүү баг өмсөн ирж шуугиан дэгдээгч нь нутгийн тэргүүн баян, фабрикийн эзэн биш эгэл нэгэн хүн байсан бол уурлан хилэгнэсэн тэр олон, уншлагын танхимаас түүнийг даруй хөөн гаргахаар барахгүй, хэв журам алдагдуулсан хэрэгт хэсээл шийтгэл үзүүлэх нь зайлшгүй байжээ. Гэтэл багийн чанадаас баян Пятигоров гарч ирсэн учир сав саяхан ам нийлүүлэн загнаж, ааш буруулан завдаж байсан тэр хүмүүс гэнэт дув дуугүй болон эзнээсээ юм горьдож хойд хөл дээрээ зогссон хав мэт шарвалзан байцгаажээ.

	Зохиолч, энэ өгүүллэгтээ нэр ашгийн хойноос хөөцөлдөгч зусар бялдуучдыг цэцэн мэргэнээр шүүмжилж: Хүн шиг хүн байхаас чи юунд айнам бэ? Зэрэг хэргэм албан тушаал, алдар нэрийн хүнд суртлын гишгүүр өөд юунд салганан чичрэн мөлхөнө вэ? Өндөр тушаал зэрэг хэргэмээс үнэтэй, түүнээс давуу сайхан юм үнэхээр чамд алга гэж үү дээ? Эргэн тойрныг харж үзээч! Орчлон дээр яруу найраг, сэтгэл дурлал, гоо сайхан байдаг шүү гэж зохиолынхоо баатарт хандан өгүүлсэн байдаг.

	Залуу зохиолч Чехов анхны зохиолууддаа жинхэнэ амьдралын хажуугаар амь хаацайлан өнгөрөгч үл ялих өчүүхэн хүмүүс, хувиа бодогчид, цагийг дэмий нөхцөөгчдийг үзүүлж байв. Тэгээд аажимдаа инээдэм, шогийн богино өгүүллэгийг заавал биелүүлэх гэсэн шаардлагыг эрс няцааж инээдэмт өчүүхэн хүмүүсийн тухай бус харин ядуу зүдүү, дуу шуугүй, үргэлж сүүдэрт хоргодуулсан хүмүүсийн тухай бичих болов.

	«Сандруулсан нь» гэдэг өгүүллэгтээ ичих гайхахыг огоорсон, омголон дээрэнгүй, ааш буруу, авирлаг нэг авхай үнэнч шударга, номхон даруу зарц Машинкаг хулгайд сэрдэж зүйл зүйлээр доромжлон гүтгэснийг үзүүлнэ. Мөн «Гуниг» гэдэг зохиолдоо морин тэрэгчин Ионагийн хүү нь нас барсан тухай өгүүлнэ. Энэ гүн гашуудлынхаа тухай тэргэнд нь суугчдад хэлэхэд нь огт анхаарахгүй, сонсохыг ч хүсэхгүй харин бушуу яв гэж шаардан зандрах ажээ. Түүнд тохиолдсон хэмжээлшгүй их уй гашуудлыг хуваалцан ярилцах нэг ч хүн олдсонгүй учир орой байрандаа буцаж ирээд хайрт хүүгээ алдаж уй гашууд унаснаа мориндоо хэлэв. Ионад учирсан энэхүү уй гашуудлын тухай элэг эмтрэм үгийг мориноос нь өөр сонсох амьтангүй ажээ. Морь нь өвс идэх зуураа Ионы энэлэн шаналж ярихыг анхаарах мэт хааяа толгойгоо өргөж гар дээр нь тавина.

	Мөн энэ жилүүдэд Чехов уянга санаа төгс, байгалийн яруу найргийн зохиолууд бичив. Үүнд байгалийг үзүүлсэн нь зөвхөн зураг чимгийн төдий бус харин байгаль бодис түүний зохиолын нэг дүр болон гарна. Түмэн бодис, байгаль бол гайхамшигт сайхан юм. Шуугин ганхагч өндөр сайхан нарс, жаргах нарны олон өнгөт гэгээн туяа, манан тунарсан ариун намуухан тал, гэрэлтэн гялалзах гүн цэнхэр нуурууд, баян дэлгэр гол мөрнүүд эд бүгдийн дотор амьдран оршигч хүн ч гэсэн түүний нэгэн адил сайхан байх хувьтай гэдгийг байгаль нь хүнд нэвтрүүлж буй утга санааг агуулсан зохиол юм.

	А. П. Чеховын бичсэн олон олон өгүүллэг, туужийн үйл явдал нь дэлгэрэн цэцэглэж байгаа үзэсгэлэнт сайхан цэцэрлэгийн дотор болдог байна. «Хэл бичгийн багш» гэдэг өгүүллэгийн баатар, дунд шатны сургуулийн залуу багш Никитин, Маша гэдэг бүсгүйд сэтгэл эзлэгдэн хэлтийжээ. Маша ч түүний нэгэн адил ажээ. Харилцан янаг сэтгэлтэй болсон хоёр залуу, сарны гэрэл гийсэн сайхан цэцэрлэгийн дотор гүйлдэн ороход нь нойрмог алтан зул, илдэн цахилдгийн цэцгүүд тэднийг тосон угтаж бидэнтэй хайр сэтгэлээ хүүрнэлцэнэ үү гэх шиг санагдав. Гэтэл янаг сэтгэлийн хүлээсэнд уйтгарлан байгаа цэцгүүдийн дунд харилцан хайр сэтгэлээр учирсан тэр залуусын эевэргүү тааламжит уулзалт нь зөвхөн жирэвхэн өнгөрөх үзэгдэл, хоосон зүүд мэт болон хоцров. Хэдийгээр Никитин, Маша хоёр хувь заяагаа холбосон боловч хамтран амьдарсан нь жаргалын манлай биш, харин зовлонгийн туйл болжээ.

	Маша, гэр голомтоо маш хичээнгүйлэн засавч түүнээс гадуур бүхнийг огт сонирхохыг болив. Нэг өдөр Никитин аяга сүү уухыг хүсэхэд нь Маша үлэмж хирдхийн сочиж, тос авах гэж сүүгээ арвилж байхад ууна гэсэн чинь юу билээ? Энэ чинь зүй ёсонд таарахгүй хэрэг болж байна гэж уцаарлан харамлав. Эдний бүлд амьдрал уйтгартай, сар нар, бор хоног хэв нэгэн байдлаар өнгөрөх болов.

	Никитин хэдийгээр идэш ууш, эд агуурсаар элбэг дэлбэг суух болсон авч сэтгэлийн баяргүй, түүний амьдрал тулга тойрсон энэхэн тэрхэн явдлаар хязгаарлагдаж орчлон хорвоогийн тэмцэл, тэмүүлэл, зориг санагалзал-эл бүхнээс салан одохуйд хүрэв. Ийнхүү амьдралд ямар жаргал байх билээ гэж Никитин сэтгэл түгшин түгшиж эхлэв. Никитин дахин ийм байдлаар амьдрахыг үл хүсэхийн учир эрхгүй сэхээрэн ухамсарчээ.

	Гэр бүлийн тогтонги хэвшмэл жаргалыг гийгүүлэн мишээгч өчүүхэн зулын туяанаас өөр, түүний амарлингуй цэнгэлтэйгээр амьдран ахуй тэр цухал явцуу, орчлонгоос өөр, эл бүгдээс эрс ондоо тэнүүн орчлон байдаг гэж бодогдов. Завод, үйлдвэрийн газар хүчин үнэлж бичиж, зохиож, шуугьж, эцэж ядарч явах тийм тэнүүн их орчлонд амьдрахыг Никитин хүсэв.

	А. П. Чеховын олон өгүүллэг, туужуудад амьдралын явдлыг хоёр хэлбэрээр илэрхийлэн өгүүлжээ. Нэг нь их зорилго, гүн бодолгүй явцуу гэрийн дотор түгжигдэн амьдарч бүхий хүмүүсийн тухай, нөгөө нь агуу зорилго, их хэргийн төлөө жинхэнэ амьдрал ямар байх ёстой, ямар байж болохыг үзүүлжээ... «Чеховын өгүүллэгүүдэд үнэн амьдрал байдалд байгаагүй зүйл огт алга. Түүний авьяас чадлын аварга хүч хэзээ ч гэсэн, юуг ч болов хийсвэрлэн зохиож үзүүлдэггүйд оршино» гэж М. Горький бичжээ.

	А. П. Чеховын зохиолын үйл явдал нь баатруудын сэхээрэл, ухаарал буюу эсхүл буурал доройтлын түүхтэй эрх биш холбоотой бөгөөд гол төлөв баатрууд нь амьдралын үнэн байдлыг туулж орчин тойрны бурангуй явдалтай тэмцэн тулалдсан хэрэг үйлстэй уялдан хөгжиж байдаг. Жишээлбэл «Хэл бичгийн багш» гэдэг зохиол Никитиний, Машад янаг сэтгэлтэй болсон нь хад харвасан сум мэт болов.

	Урьд уяхан эелдэг, сэтгэл булаам агсан Маша сүүл сүүлдээ алгасангуй, найданги давилуун, бардам дээрэнгүй бөгөөд гэр зуурын бэртэгчин амьдралаар цагийг нөхцөөсөн эхнэр болж хувирсныг Никитин ойлгож дутаан явахаар шийдвэрлэнэ. Гэвч энэ өгүүллэг итгэл төгс үйл явдлаар дуусдаг байна. Өгүүллэгийн баатар Никитин үл ялих өчүүхэн жаргалыг эдлээгүй боловч их бөгөөд тэмүүлэл төгс жаргал, үнэн янаг сэтгэл байдаг гэдгийг ухамсарлаж өчүүхэн орчлонгоос өөр уудам дэлгэр орчлон хорвоог хүсэн хүснэ.

	Хэдэн жилийн дараа Чехов «Ионыч» гэдэг тууж бичив. Үүнд дахиад л ариун дурлал, атаат самуун явдал, авхаалж тэмүүлэл, амарлингуй тайвшрал, баясал жавхлан, бартаат жирийн амьдралын зөрчил тэмцэл мөн л өрнөн гарна. Залуу эмч Ионыч, мужийн нэгэн хотноо ирж тэрхүү хотын хамгийн авьяас билигтэй, эрдэм боловсролтойд тооцогдсон Туркин гэгчтэй дотно танилцаж, гэр хотлоор нь зочлон явах болжээ. Эднийхэн их л билиг чадалтай гэж алдаршсан ажээ. Гэрийн эзэн нь хөгжилтэй, наргиантай, эхнэр нь өгүүллэг зохиол бичдэг, охин Екатерина нь төгөлдөр хуур дардаг байв. Гэтэл эд нь чухам эрдэм авьяастан гэдэг биш байсан ажээ.

	Гэрийн эзэн нь тогтсон хэдэн үгээ давтан хэлж суудаг, түүний эхнэр нь амьдралд огтхон ч байгаагүй зүйлийг зохион маргалддаг, охин нь сэтгэлийг уяруулан татахаар хөгжимдөж чадахгүй гагцхүү чихэнд чийр болтол балбан нүдэхээс үл хэтрэх ажээ. Хэрэв хотынхны дотор хамгийн авьяастайд тооцогдсон айл ийм шүү байвал бусад нь ямар байх билээ?! Хэрэв хүн нэгэн үзүүрт сэтгэлийг барьсан зорилго зүтгэлгүй бол авьяас билиг талаар өнгөрөх бөгөөд хоосон яриа, хомхой шунал, хов үгнээс хол хэтрэхгүй юм гэж Чехов өгүүлсэн байна.

	Ийнхүү чиглэсэн зорилгогүй, бурангуй дашимгай амьдралын балчигт хутгалдан ахуйг Ионыч, Екатерина хоёрын дүрээр үзүүлсэн байдаг. Ионыч, Екатерина хоёрын танилцсан Туркины гэрийг зохиолчийн дүрсэлсэн нь: «Өндөрлөг чулуун байшинд уудам цэлгэр бөгөөд зун сэрүүхэн, цонхны хагас нь хаврын цагт алтан гургалдай шувуун донгодох сүүдэрлэг хуучин цэцэрлэг рүү ханджээ. Байшинд зочдын суух үес, зуухны өрөөнд тогоо шанага хангинан хашаа дотроос шарсан сонгино үнэртэнэ Энэ нь элбэг дэлбэг бөгөөд амттайхан хоол ирнэ гэдгийг цаг бүхнээ дохиолон байх ажээ».

	Үүнд амьдралын эгэл байдлыг бичсэн мэт боловч далд нарийн утга буй. Эмч Ионыч Екатеринад сэтгэлтэй болов. Екатерина охин түүнд ер бусын сайхан санагдах тул ийнхүү танилцсан нь эмчийн цээжинд алтан гургалдай донгодох адил сэтгэгдэнэ. Гэтэл Екатеринагийн дагалдуулан ирэх инж нь бага байх биш биз ээ гэж Ионыч тачаадан санах эдийн шуналаар эевэргүү нийлэмжийг эвдэн гутаажээ.

	Екатерина алдартай хөгжимчин болохыг мөрөөдөж Ионычийн гэргий болохоос татгалзан, удалгүй Москва руу явчхав. Ионыч нэгэнт амраг Екатеринагаас хагацан үлдсэндээ тэсгэлгүй гуньхран, гурван өдөр шөнө турш нойр авах, хоол идэхийн чөлөөгүй бодлогоширон хэвтсэн боловч маргааш өдөр нь өвчнөөс илаарь болсон мэт сэргэн босож тийнхүү цаглашгүй хайрлан мөрөөдсөн Екатерина юугаа хэдий нь мартаж амжаад мөнгө, хөрөнгө, муруйтай тоглоом, мөс шиг шунаг сэтгэлээр цагийг өнгөрөөн жаргах болов.

	Дөрвөн жилийн дараа Ионыч дахин Екатеринатай уулзав. Екатеринад хөгжимчин болох авьяас билиг байсангүй учир хүсэл нь үл биелэн эгж ирсэн ажээ. Тэгээд Екатеринагийн хүслэн зориг бүтээгүй учир урьд нууцгайлж байсан амраг сэтгэлээ арга буюу Ионычид ам алдан илчлэхэд хүрчээ. Үүнийг мэдэхдээ Ионыч нэг цаг залуужин тэнхэрсэн мэт болох бөгөөд түүний чи хэнд янаг сэтгэл, ялгуун баясгалант учрал, ирээдүй одоогийн жаргал хүслээ хүүрнэлдэн байснаа сана. Ер хождох юмгүй, баясгалан жаргалан төгс амьдралаа зохиож болох биш үү?! гэж далдын ямар нэгэн дуун шивнэх мэт санагдах ажээ. Гэвч өнгө үзэсгэлэн, амраг янаг хэмээгч хоосон, энэ хүүхнийг эхнэр болгон аваагүй чинь сайн болжээ гэх гунигийн дуу давтан давтан өгүүлэх мэт ажээ.

	Ийнхүү Ионычийн сэтгэлд нэгэн зүйл амьдралын баяр баясгалан, нөгөө зүйл хорвоо ертөнцийн уйдан гонсох бодол зэрэг зэргээр ургаж санаашрал бодлын хүлээсэнд шаналах ажээ. Гэвч Ионыч шударга журамт хүн болохоос шунахай балай этгээд болох нь илүү байжээ. Екатерина хүүхэн сэтгэлд тааламжтайхан сүүдэрлэг сэрүүхэн цэцэрлэг рүү, алтан гургалдай шувуу, аятайхан түшлэгт сандал тийш очъё, хамт явъя ирээч гэж Ионычийг урин дуудсан нь талаар болон хоцров. Ионычийн нүдний өмнө цог жавхлан, янаг дурлал, үзэсгэлэнт байгаль энэ бүхэн цөм балартан хиртэж Ионыч нэгэн ёсны амьд мануухайнаас өөргүй болжээ.

	А. П. Чеховын үеийн нэлээд зохиолчид хүнийг «орчин залилав» гэж ярихад дуртай байв. Чехов мөн орчны ахуй байдал хүнд нөлөөлдгийг өгүүлдэг байсан боловч орчин тойрны нөлөөнд бууж өгөхгүй харин орчинтой маргах хэрэгтэй, баатар бол өөрийн хувь заяаны эзэн байх ёстой, өөрийн санаа бодол, эрх мэдэлгүйгээр «урсгалын дагуу хөвж» болохгүй гэдэг байлаа. «Та богино өгүүллэг зохиолоороо энэхүү үүргэлмэл нойрмог, үхээнц яданги амьдралыг жигшин үзэх сэхээрлийг хүмүүст төрүүлэх агуу их хэрэг үйлсийг бүтээж байна» гэж М. Горький Чеховын өгүүллэгүүдийг үнэлэн үзэж байжээ.

	Ерээд оны үеэс Чехов жүжгийн зохиолыг идэвхлэн бичих болов. 1896 онд түүний бичсэн «Цахлай» гэдэг жүжиг Петербургийн театрт тавигджээ. Энэ жүжгийг үзэхээр театрт цугларагсад дасал болсон инээдэмт жүжиг гарна гэж хүлээснээс нь огт өөр инээдэм, эмгэнэл хосолсон тэр үеийнхэнд ер бусын хачин, санаа сэтгэлд нь ороогүй жүжиг гарахад тэд нар ихэд дургүйцэв. «Цахлай» жүжгийн анхны тоглолт амжилт олсонгүй, тэр үеийн сонин хэвлэлд, Чехов үзэгсдийг мэхлэв. «Цахлай» олигтой юм болсонгүй гэх зэргээр ам нийлүүлэн бичицгээв. Түүнээс хойш хоёр жилийн дараа 1898 онд Станиславский, Немирович Данченко нараар удирдуулсан, Москвагийн шинэ тутам байгуулагдсан уран сайхны театр «Цахлайг» дахин тавих гэжээ. Харин Чехов үүнийг үл зөвшөөрсөн боловч мөнхүү театрын найруулагч Немирович-Данченко зүйл бүрээр ятган хүчилж сайх жүжгийг тоглуулсан билээ. Энэ удаагийн тоглолт үзэгч олны сэтгэлийг догдолгон хөдөлгөж Чеховын уран бүтээлийн нэг их ялалт болов.

	А. П. Чехов, Немирович-Данченкод «Чиний хүчээр миний «Цахлай» амь оров. «Баярлалаа» гэсэн бичигтэй дурсгал тэмдгийг талархал болгон барьсан юм. Энэхүү жүжгийн утгыг цөөн хэдэн үгээр хэлэхэд бэрх. Жүжгийн гол баатар Нина Заречная бага наснаас эхлэн жүжигчин болохыг хүсэн мөрөөдсөн нэгэн бүсгүй ажээ. «Ионыч» гэдэг өгүүллэгт гардаг Екатеринаг бодвол Нина үнэхээр сод билигт охин байв.

	Нина анхандаа урлагийг юуны урьд алдар нэр, амжилт сүрийн хэрэг бөгөөд шагшин биширсэн олны дэргэдүүр суу билигтийг дүүлэн жигүүрлэх жигүүр мэт үздэг байжээ. Гэвч жирийн амьдралд тохиолдох зүдүүр бэрхшээлд учрахдаа тэр гэнэн хонгор байх үеийн бодлоос аяндаа ангижирчээ. Нинагийн завсаргүй дурлан тэмүүлж байсан тэр нэгэн зохиолч нөхөр удалгүй хөөрхий бүсгүйг хаян одсоны дараагаар эвийлэх энхрийлэхийн дээд болсон алаг үрээ алджээ. Ийнхүү салал хагацал тохиолдсоны уршгаар Нина театрын тайзан дээр амжилт олж чадахгүй он удав. «Тайзан дээр гараад яахаа ч мэдэхгүй дуу хоолой ч гарахгүй» байлаа гэж багын нэгэн анд нөхөртөө Нина хэлсэн байдаг. Хэдийгээр олон зүйлийн гашуун бэрхийг туулавч ирээдүйн сайн сайханд итгэх гэсэн туйлын санаа нь элэгдэн мохсонгүй, жүжгийн төгсгөлд: Амьдрал бол сайн сайхнаар дүүрэн юм. Энэ сайн сайхныг үзэхийн төлөө зовохоос няцахгүй, тэгээд ч өөрийн тавилан зохиолоо бодохдоо амьдралын бэрхээс айхгүй байна гэж охин Нина бат шулуун итгэмжийг дуурьсгана. Үүнээс үзэхэд гутамшигт бэртэгчин ёсоор амьдран аж төрөх явдлаар сэтгэл ханахгүй, хувь заяаны хайр хишигт итгэж гар хумхин суухгүй урагш тэмүүлэн амьдрахыг уриалан дуудсан өгүүллэг, туужуудтай «Цахлай» утга санааны талаар нягт холбоотой байна.

	«Цахлайн» дараагаар «Ваня авга» гэдэг жүжгийн зохиол бичиж өөрийн голлосон сэдвийг мөн л сөхөн гаргажээ. Үүнд бургилан бужигнаж байгаа жинхэнэ амьдралын хажуугаар ер өчүүхэн амиа хаацайлан амьдарч байсан хүмүүс, тийнхүү жигүүргүй шувуу, нахиагүй цэцэг адил арчаагүй болохоо ухааран мэдэрч бурангуй орчлонгоос салан ангижирч байгааг үзүүлнэ. Энэ зохиолд «Хүн бүх талаараа сайхан байх ёстой» гэсэн А. П. Чеховын мэргэн үг гардаг юм.

	А. П. Чеховын бүтээсэн шилдэг дүрүүд нь нийгэм олны амьдралаас тусгаар, өчүүхэн гэрийн явцуу хүрээлэнд нам тайван, хангалуун давилуун сууж уран гоё үг, ужиг хов хэрүүл, хомхой сэтгэл, хожоот тоглоомоор хөөцөлдөх бэртэгчний «жаргалд» сэтгэл идээшихгүй, харин аз жаргалыг чөлөөтэй бөгөөд баясгалант хөдөлмөр бүтээл, эрэл сурал түгшүүрт байдлын дундуур даван гаталж, тэмцэл тэмүүллээр олж авдгийг ойлгож, сэтгэлийн талаар сэхээрэн, ирээдүйн сайхан цагийг мөрөөдсөн байдаг юм.

	1890 оны сүүл, 1900 оны эхэн үед Чеховын бичсэн жүжиг ба үргэлжилсэн зохиолын баатрууд нь хэвшмэл хуучин байдлаар амьдарч болохгүй болов. Хойшид амьдралаа өөрчлөх хэрэгтэй гэдгийг ойлгож ирдэг байна. «Цахлай», «Ваня авга», «Эгч дүү гурав» зэрэг жүжгүүдийн дараагаар бичсэн «Интоорын цэцэрлэг» гэдэг сүүлчийн хээ жүжгийн зохиолд хуучин амьдрал байдал зайлшгүй өөрчлөгдөн солигдохыг ойлгон сэхээрч байгаа баатруудын дүрийг үзүүлжээ. «Интоорын цэцэрлэгийн» тайзны засал холыг үзүүлсэн байх ёстой гэж Чехов нэгэн захидалдаа бичжээ. Үнэхээр жүжгийн тайзнаа тэртээ цаана тэнгэрийн хаяанд сүндэрлэх их хот, нүдэн үзүүрт алслан харагдах эдлэнгийн газар гарч ирнэ.

	Энэ жүжгийг үзсэн буюу уншсан хүнд, зохиолч Чехов холын цагийг нэвт харж, ирээдүйн их эргэлтийн бүдэг дүрсийг, ялган таньж түүний ойртон буй алхааны чимээг сонссон ажээ гэж бодогдмоор байдаг. Үнэ хаялцаанд гаргах болсон эдлэнгийн газрыг худалдаачин Лопахин худалдан аваад үзэсгэлэнт сайхан моддыг нь огтолж хэдэн хэсэгт хуваан хөлсний зуслангийн газар болгоно.

	А. П. Чеховын зохиолын цэцэрлэг бол ерийн цэцэрлэг биш, харин гоо сайхан, яруу найраг, амьдралын чөлөөт цэцэглэлийн бэлгэ тэмдэг юм. Хувийн өчүүхэн жаргал цэнгэлийн төлөө энэ цэцэрлэгийг эвдэн сүйтгэгч, зам мөр дээр нь тохиолдсон бүхнийг залгин далдруулагч махчин Лопахин ба «Интоорын цэцэрлэгийн» арчаагүй болхи, хуучин эзний эсрэг талд охин Аня, оюутан Петя Трофимов нар гардаг байна.

	«Бүх орос орон манай цэцэрлэг юм. Газар дэлхий уудам бөгөөд сайхан, түүн дээр гайхамшигт нутаг олон бий» гэж Петя шагшин магтаж хуучин амьдрал байдлаас салах хэрэгтэй гэдгийг Аняд ятган хэлнэ. Жүжгийн төгсгөл гунигтай бөгөөд баяртай. Сүхээр мод цавчин буй чимээ алсад сонсогдоно. Энэ нь эдлэнгийн газрыг худалдан авсан Лопахин интоорын цэцэрлэгийг огтлон буй ажээ. Гэтэл Аня, Петя хоёр цэцэрлэгийн жинхэнэ эзэн болсон Лопахин биш, тэр мэтийн хүмүүсийн хувь заяа ахархан юм. Ирээдүйд баяр баясгалант цаг хаяанд тулан ирж байгаа гэдгийг ойлгож байлаа. «Гэр хотол, хэвшилт амьдрал минь баяртай, гэгээн ирээдүй, шинэ амьдрал мандаг» гэсэн идэр залуучуудын баясгалант дуу Лопахины сүхний чимээг бүрхэн долгисон цуурайтна.

	«Интоорын цэцэрлэг» Чеховын «Бэр» гэдэг хамгийн сүүлчийн өгүүллэг нь утга санааны талаар ижил юм. Үүнээс үзэхэд түүний үргэлжилсэн ба жүжгийн зохиол санаа, дүр, үйл явдлаараа нягт холбоотой болох нь илэрхий бөгөөд «Шинэ амьдрал мандаг» гэсэн утга санаа «Бэр» гэдэг өгүүллэгийн амин судас нь болно.

	Энэ өгүүллэгийн баатар Надя Шумина, эцэг өвгөдөөс эхлэн хэвшиж ирсэн хуучин байдлыг өөрчлөхгүй, хэвээр нь байлгавал хэрхэвч сайн сайхан амьдралыг зохиож чадахгүй гэдгийг ухамсарлаж өөрийн амьдралыг өөрчлөн засахаар шийдвэрлэнэ. Энэ өгүүллэг, Надяг хадамд өгч хурим бэлтгэж байгаа байдлаар эхэлнэ. Гал тогооны өрөөнд аяга таваг хангинан жингэнэн, амтат зуушны үнэр ханхалж, хүн бүхэн яаран тэвдэн бужигнана. Надя, цэцэрлэгийн зүг харвал өтгөн цагаан манан голт борын цэцэг тийш алгуурхан урсан хөвсөөр түүнийг бүрхэн хучих аж.

	Энэ өгүүлбэрт өөрийн санааг унжруу тайлбар, дэлгэрэнгүй олон тодорхойлолтгүй цөөн үгээр ончтой гаргаж чаддаг Чеховын гайхамшигт уран чадвар үзэгдэж байна. Голт борын цэцгийг өтгөн цагаан манан бүрхэн хучив гэснээр Надягийн санаа сэтгэлийн түгшил гунигийг илчилжээ. Сэтгэлд үл тааламжит, баяр жавхаагүй, баян чинээлэг хүний гэргий болсондоо шинэ амьдралыг хүсэх хүслэн, ирээдүйн сайханд итгэх итгэл нь нүсэр хүнд мананд бүрхэгдсэн мэт болов. Гэвч шөнө өнгөрөн үүр гийв. Цэцэрлэгийг бүрхсэн будан арилж, хаврын амьсгал урьхнаа инээмсэглэн гэгээвчийн цаагуур, цэцгийн дундуур олон шувуухай жиргэн донгодно. Түдэлгүй мандах нарны халуун илч, хайр ивээлт баян дэлгэр байгаль бодис сэргэн босож, шүүдрийн дусал сувд эрдэнийн хэлхээ мэт навчин дээгүүр гялалзан бөнжгөнөж аль хэдийнээс анхаарал халамжгүйгээр орхигдсон хуучин цэцэрлэг энэ өглөө идэрхэн залуу, өнгө үзэсгэлэн төгс болсон мэт байв. Сэргэн мандах түмэн бодис байгалийн адил Надягийн санаа хувьсаж, гунигийн сүүдрээс даруй ангижран сэтгэл нийлэхгүй нөхрөөс салан одоход цаг хожимдоогүй гэж бодно.

	Түүний өмнө амьдралын хоёр зам нээгдэх бөгөөд нэг нь янаг сэтгэлгүй атлаа хүний гэргий болон хөдөлмөр туурвилын хүслэн мөрөөдлөөс үүрд ангижирч эрийн боол, гэрийн манаа болон суух, нөгөө нь омог найдангуй, мунхаг тачаангуй эр нөхрөөс эхлэн ураг садан бүхнээ орхиод, нийслэл хотод очиж өөрийн хөдөлмөрөөр амь зуун аж төрж хүний тэгш эрх, чөлөөт байдал, үнэн шударгын ёсыг баримтлах шинэ амьдралын төлөө тэмцэгчдэд бүх хүчнээ дайчлан өгөх ийм хоёр зам байлаа.

	Надягийн хадмын гэр орны байдал маш үзэмжтэй, тансаг, баялаг, зочдын өрөөнөөс эхлэн нойрсох байр хүртэл эргэн тойронд алтан жаазтай том том зураг үнэт эрдэнийн чулуун эдлэл хэрэгсэл цөм байна. Бэр буулгаж байгаа айлынхан, элбэг дэлбэг идээ ундаа, эд хөрөнгө, тансаг баян гоёл чимэглэлээрээ Надяд гайхуулахыг оролдоход түүний нэгэн анд Саша, ирээдүйд юм бүхэн өөрчлөгдөж өндөр сүрлэг байшин, үзэсгэлэнт сайхан цэцэрлэг, сэтгэл бахдам сэрүүн тунгалаг усан боргилоо, саруул ухаант сайн хүмүүс цөм бий болно. Эрдэм сурахаар явбал эрхэм жаргалыг амсахын дээж болно шүү. Энд бүү хоргод яв яв! гэж ятгана.

	Надя нэгэн үе хэдий сэтгэлд үл таалагдах боловч энэ хүний эхнэр болох тавилантай мэтээр бодож эргэлзэн Сашатай маргаж үзсэнээ эцэс сүүлдээ ухаан сэнхэрч хэвшмэл хуучин байдал, баяр хөгжилгүй баян тансаг гэр, янаг сэтгэлгүй нөхөр эл бүгдийг орхиж бэртэгчин амьдралаас салан хагацахаар эрс шийдвэрлэнэ. Надя бол эрх чөлөөний агуу их хөдөлгөөнийг угтан тэмүүлсэн. Чеховын баатруудын онцлог нэгэн дүр мөн.

	А. П Чеховын зохиолын шилдэг дүрийн сэхээрэн хөгжиж байдаг сэдэвтэй эгэл ард түмний тухай зохиолын сэдэв салшгүй холбоотой юм. Чехов өөрийн дэвтэртээ «Эдлэнгийн газар нэт л базаахгүй үнэр, амьсгал байна. Суулгасан модод нь хааш яаш, тэртээ холын буланд манаач хүүхэн зочдын хувцсыг өдөр турш угаахад нь түүнийг анхаарах амьтан огт алга. Гэтэл тэд ноёд өөрсдийн буянт үйл, эрх сүрийн тухай өдөр турш ярилцана» гэж бичсэн байдаг.

	А. П. Чеховын уран бүтээлд эгэл ард түмний амьдралыг тусгасан сэдэв томхон суурийг эзэлнэ. Тариачдын амьдралыг тусгасан туужууддаа эгэл ард түмний хүслэн зориг, санаа бодол, хөдөлмөр байдлыг яруу сайхнаар гаргаж баяд ноёдын жаргал цэнгэлийг ядуучууд, зарц манаач нарын амьдралтай зэрэгцүүлэн үзүүлдэг, жишээлбэл: «Таны эжий чинь сайн санаатай, элэгсэг эхнэр байх шиг санагддаг юм. Гэвч... юу ч гэж чамд хэлэх юм билээ дээ? Өнөөдөр би, өглөө эрт таны гал тогооны газар орсон чинь тэнд дөрвөн зарц нар нүцгэн шал дээр унтаж байх юм, ор байхгүй, хөнжил дэвсгэрийн оронд ноорог салбан болсон даавууны өөдөс, үнэр танар, бясаа жоом, дасаагүй болохоор надад энд зэрлэг газар юм шиг санагдаж байна» гэж Надяд анд Саша нь хэлсэн байдаг.

	Антон Чехов зохиол бүтээлдээ Оросын элдэв гаралт сэхээтэн, эгэл жирийн хүмүүс, энгийн буурай тариачин, ихэмсэг дээд баяд ноёдын амьдралыг тусган үзүүлсэн бөгөөд түүний зохиолуудад будангуй бурангуйг танин ухамсарлаж, гэгээн ариун амьдралд шилжин, үнэн мөний замыг олж байгаа буюу олохыг мөрөөдсөн давшилт үзэл санаа тууштайгаар хөгжин гарч байдаг. Үүгээрээ Чехов, хүмүүсийг ариун үнэний замд хөтлөн, бузар бурангуйгаас эгнэгт салж эзэрхэг харгисыг жигшин жиших саруул ирээдүйн зүг уриалан дууджээ. Чеховын уран бүтээлийн ийнхүү чиглэлийн зүй ёсны үр дүн нь «Бэр» гэдэг зохиол даруй мөн гэвэл болно.

	Антон Чехов бүхий л өгүүллэг, тууж, жүжгийн зохиолууддаа Орос орны түүхэн хөгжлийн томхон зурвас хэсгийг тусгаж, орос хэлний агуу баялгийг өгөөмөр чадмаг хэрэглэн үлэмж уламжлалт тэргүүний төрөлх утга зохиолоо өв тэгш нандинаар хөгжүүлэхэд бага бус хувь нэмрийг оруулжээ.

	Оросын сонгодог зохиолчдын дотроос бидэнд хамгийн ойрхны үед амьдарч байсан хүний нэг нь Чехов юм. Энэ завсрын хэдхэн арваад жилийн дотор хүн төрөлхтөн олон зүйлийн түүхт явдлыг туулан өнгөрөөв. Орос оронд октябрын их хувьсгал мандан мандсаар нийгэм журам ялав. Орон бүхний хүмүүс дэлхийн хоёр их дайны аймшигт галын дүл болоод Освинцим, Хиросимын сүрхий жигшүүрт хэргийг үзэв. Чеховын төрсөн алтан өлгий Зөвлөлт Холбоот Улсад атомын цөмийг задлах, алс огторгуйн хязгаарт хүчит пуужин хөөргөх, саран дээр тугаа мандуулах зэрэг гайхамшигт нээлтүүд хийгдэв.

	А. П. Чехов ийнхүү агуу их хүсэл явдлаас өмнөхөн үед байсан боловч ойртон ирж буй их эргэлтийг урьдчилан зөгнөж цаг үеийнхээ бурангуйн хар мананд төөрөгдөж алгаа хавсран гиюүрч суусангүй, нийгмийн шинэ зөрчил, амьдралын шинэ хэлбэрүүдийн ач холбогдлыг ухамсарлан хувьсгалын ариутгах салхины тэргүүн урсгалыг амсан амьсгалж байлаа. Ийм ч учраас Чеховыг их Ленин магтан талархаж, Максим Горький, Владимир Маяковский нар өндөр үнэлжээ. Боолчлол дарлалын бүх хэлбэр хаант засгийн харанхуй ёс, язгууртан түшмэдийн бялдуучлан зусардах, харгис цагдаагийн дур мэдэн аашлах, сэхээтний аймхай хулчгар эл бүгд бурангуйн туйл болсон хэвшил байдлыг Антон Чехов үзэн яддаг байсан нь түүний зохиолуудад нэвтэрхий бий.

	19-р зууны үеийн оросын зохиолчид ард түмний эрх чөлөөгүй, үгүйрэн хоосорсон байдал, хаант засгийн харгис дарлалыг бичдэг байлаа. Ийм сэдвээр Чехов ч бичжээ. Гэхдээ хөрөнгөт нийгэмлэгийн бузар хэв ёс, гаднаа гялан цалан үзэгдэх бэртэгчин амьдралд нуугдаж, эрүүл биеийг эвдэн хөнөөх өмөн хавдар мэт хүний саруул сайхан оюун сэтгэлийг хордуулан гутаах далдын аюулыг хадгалж байгаа гэдгийг Чехов нэн тэргүүн өгүүлжээ.

	А. П. Чехов хэдий марксист биш байсан боловч, Лениний народникуудтай тэмцэж байсан тэр цагт, 19-р зууны хуучин үзэл санаа, хөрөнгөтний дарлал мөлжлөөс ангижрахад олигтой тус болж чадахгүй гэдгийг анхан удаа утга зохиолд тусгасан гэж болно.

	* * *

	 

	Хүн гэдэг чухам ямар байх тухай бидний ухаарлыг Чехов улам баяжуулжээ. Түүний зохиолын баатрууд урагшлал, тэмүүлэл, зөрчил, хөгжил давшлын дунд үргэлж өсөж өөдөлж байдаг байна.

	А. П. Чеховын зөвхөн уран бүтээл нь ижилгүй сайхан төдий биш, зохиолч өөрөө хүн шинжийн хувьд хосгүй ариун чанарт хүн байжээ. «Хүн бүх талаараа сайхан байх ёстой» гэсэн эрхэм үгээ ахуй байдал, ааш зан, ажил бүтээлээрээ үзүүлэхийг эрхэмлэж, хүнийг хүндэтгэн үзэх ариун хэв журмыг Чехов өөрөө маш хичээнгүйгээр сахиж явлаа. «Хүнийг хүндэтгэх гэдэг яасан их бахдал билээ» гэж өөрийн дэвтэртээ бичсэн байдаг юм. Гэхдээ янз маяг гаргах, хуурамч зан үзүүлэх, элдвээр саваагүйтэхийг эрс буруушаадаг байв.

	Авьяас билиг байна гэсэн нь хөдөлмөрлөх хэрэггүй гэсэн үг огт биш, хүн авьяас билигтэй болох тутмаа улам шаргуу хөдөлмөрлөх хэрэгтэй. Хатуужил тэсвэртэйгээр өдөржин шөнөжин цуцалтгүй хөдөлмөрлөх үргэлжид унших, хичээнгүйлэн боловсруулах хэрэгтэй, цаг минут бүхэн үнэтэй! гэж сургасан байдаг билээ.

	А П. Чехов хүнийг энэрэн үзэх, хүндэтгэн эрхэмлэх санаа төгс бөгөөд энэ талаар идэвхтэй үйл явууллага бүхий байв. Сүрьеэ өвчинд нэрвэгдэж бие тэнхэл дорой байсан боловч 1890 онд дорно зүг, Сахалин арал хүртэл алслан жуулчилж дарлагдан зовсон ардын аж байдлыг нүдээр үзэж, мөнхүү арал дээр оршин суугчдын хүн амьд бүртгэлийг ганцаараа хийжээ. Тэндээс эгж ирсний нь дараахан ургац гарсангүйн харгайгаар Орос орны нэлээд олон мужид өлсгөлөн болов. Өлсгөлөн тохиолдсон тариачдад тусламж үзүүлэх, огиулах суулга өвчинд (булчин задраах тахал) нэрвэгдэгсдийг эмчлэх ажлыг идэвхтэй гүйцэтгэв. Тэгээд Мелихов гэдэг эдлэнд шилжин сууж тариачдыг үнэ төлбөргүй эмчлэн тэдэнд зориулан хувийн хөрөнгөөр сургууль байгуулжээ. Мөн мод суулган, цэцэг ургуулах зэргээр орхигдож мартагдсан энэ бяцхан гацааг богино хугацаанд өөд татав. Энэ мэтээр ард түмний гүнд орж ажилласан нь хүч чадалд нь итгэж хайр сэтгэлээ зориулсан оросын хүмүүс, Орос орны амьдралыг улам илүүгээр ойлгон мэдэх, эгэл ард түмний аж байдалтай гүнзгий танилцахад ихээхэн тус нэмэр болж, бүтээл зохиолынхоо санд барагдашгүй их баялаг эх булгийг олжээ. «Хэрэв би утга зохиолын ажилтан мөн бол ард түмний дунд орж амьдрах нь чухал байна» гэж Чехов 1891 онд нэгэн захидалд бичжээ.

	Өвчин нь илаарьшихгүй, биеийн эрүүл мэндийн байдал нь улам доройтоход Ялтад очиж амьдралынхаа сүүлчийн жилүүдийг тэнд, өнгөрүүлсэн боловч гар хумхин сууж чадсангүй, харин мод тарих, цэцэг суулгах зэргээр шаргуу хөдөлмөрлөж аль болохоор бусдад дэмжлэг үзүүлэх, сүрьеэ өвчтөнд тусламж зохион байгуулах хэрэгт ихээхэн хүч чадлыг зарцуулсан билээ. «Хэрэв хүн бүхэн хийж чадах бүхнээ өөрийнхөө хэсэгхэн газарт ч гэсэн хийвэл манай дэлхий ямар сайхан байх билээ» гэж Антон Чехов өгүүлжээ. «Тэр (Чехов) хөдөлмөрийн баяр баясгаланг ойлгодог хүн байв. Антон Чехов шиг хөдөлмөрийн ач холбогдлыг соёлын уг сурвалж хэмээн олон талтай, гүн гүнзгийгээр ухамсарладаг хүнийг би огт үзээгүй» гэж М. Горький бичжээ.

	А. П. Чехов амьдран аж төрж байсныхаа адилаар эгэл бөгөөд эрэлхгээр нас барсан юм. Зохиолчийн амьдралын сүүлчийн минутын тухай эмчийн дуртгалаас үзвэл, хүчилтөрөгч авчруулахаар хүн явуулахыг мэдээд «Хэрэггүй дээ, хүчилтөрөгч авчрах хооронд би өнгөрчихнө» гэсэн байдаг. 

	 

	* * *

	А. П. Чехов бол Оросын утга зохиолын шилдэг уламжлалыг залгамжлагч бөгөөд Пушкин, Лермонтов, Тургенев, Толстой, Горький нартай мөр зэрэгцэж бүх шударга хүн төрөлхтний хүндэтгэл талархлыг хүлээсэн агуу их уран зохиолч мөн. Чеховын бүтээлийг Бернард Шоу, Голсуорси, Томас Манн зэрэг дэлхийн нэрт зохиолчид үнэлэн үзэв. «Чехов бол үргэлжилсэн зохиолын Пушкин мөн» гэж Л. Н. Толстой мэргэн хэлжээ. 

	А. П. Чеховын зохиолуудыг Зөвлөлт Холбоот Улс, ардын ардчилсан орнууд болон түүний дотор манай ард түмэн, хөгшин залуугүй сонирхон унших бөгөөд дахин дахин уншивч амт шимт нь буурахгүй, харин шинэ шинэ бодол санаа урган гарч ирнэ. Октябрын хувьсгалаас хойш Зөвлөлт улсад Чеховын зохиолуудыг 1189 удаа, нийт 55 сая хэвлэж, гадаад дотоодын 74 хэл дээр орчуулжээ. «Цахлай», «Ваня авга», «Эгч дүү гурав, «Интоорын цэцэрлэг» гэдэг жүжгүүдийг тавиагүй театрыг Зөвлөлтөд олж нэрлэхэд бэрхтэй болов уу.

	Москвагийн төв гудамжнуудын нэг нь мөн Москвагаас Сахалин хүртэлх уудам дэлгэр нутгийн янз бүрийн хотын олон сургууль, уншлагын газар, номын сангууд Чеховын нэрээр нэрлэгдсэн байдаг. Дэлхийн бөмбөрцгийн тив бүхний ард түмэнд Антон Чехов орчин цагийн тэргүүн зохиолч, сайн санаат найз нөхөр шиг нь санагддаг билээ.

	Үнэн бодит амьдрал байдлыг уран хурц бөгөөд намуухан үгээр дүрслэн гаргадаг учир орон бүхний хүмүүст Чеховын зохиол ойлгомжтой байдаг.

	Манай монгол улсын ард түмэн, уншигч олон Антон Чеховын зохиолтой аль хэдийнээс бахархан танилцсан билээ. Чеховын «Ванька» «Дугтуй доторх хүн», «Хамелеон» зэрэг өгүүллэгүүд үүнээс хориод жилийн өмнө орчуулагдсан бөгөөд манай дунд сургуулиудын сурагчдаас эхлэн оюутан, сэхээтэн, энгийн ард түмэн хүртэл амтархан уншдаг зохиолууд болжээ. Түүнчлэн «Хэл бичгийн багш», «Сандруулсан нь» «Ионыч», «Сээхэлзүүр», «Анна хүзүүндээ», «Айдас», «Анюта» зэрэг 15 өгүүллэг, туужийг орчуулж 1956 онд нэгэн товхимол болгон хэвлэжээ. Бас «Цагаан магнайт» «Эх орноо хайрлагч», «Хүүхэн гуйсан нь», «Каштанка» зэрэг өгүүллэгүүд орчуулагдаж тусгай товхимлоор буюу сонин сэтгүүл, дунд сургуулийн унших бичигт хэвлэгдсэн байна.

	А. П. Чеховын зохиолыг орчуулан хэвлэх ажил үргэлжлэн явагдаж байна. Түүний «Баавгай», «Хурим» мэтийн зохиолууд орчуулагдаад одоо хэвлэлийн үйлдвэрт буй. Чеховын зохиолыг олноор орчуулж хэвлэх явдал хувьсгалт шинэ соёлыг өрнүүн хөгжүүлж байгаа манай Монгол улсын залуу уран зохиолчдын уран чадвараа дээшлүүлэх болон зохиолын баатруудын дүрийг оновчтой бөгөөд тод томруунаар илэрхийлэн гаргахад үлэмжийн их тус нэмэр, үлгэр дуурайл болохоор барахгүй «Хүн бүх талаараа сайхан байх ёстой» гэж Чеховын сургасныг манай залуучууд сэхээтнүүд амьдрал ахуйдаа тусгаж сургамж болгон хэрэглэх ёстой.

	Хайрт эх орон ард түмнийхээ нийгэм журамт бүтээн байгуулалтын их үйл хэрэгт хувь нэмрээ оруулахыг үнэхээр хүсэгч иргэн бүхэн хар амиа бодож намуухан, дулаахнаар шар наран бор хоногийг өнгөрүүлэн өндөр хөх огторгуйд нар, сар ээлжилсээр өдөр шөнийг өнгөрүүлдэг, өнгийг эрмэлзэгч ертөнцөд нэр ашгийг хичээсээр нэг насыг нөхцөөдөг гэсэн бэртэгчин үзлийн сорон хөхөгч балчигт шигдэн живэхгүйгээр бие, сэтгэл, хэл, бүх хүч чадал юугаа олон түмний үйл хэргийн төлөө буцалт няцалтгүй зориулж, баясгалант хөдөлмөр, бүтээл туурвил, тэмүүлэл, хурц тэмцлийн дунд хав цэнгэлээ олж амьдрах хэрэгтэй. Энэ бол манай үеийн хүний ёстой жаргал мөн. Ийм амьдралыг Антон Чехов жинхэнэ аз жаргал гэж үзсэн билээ.

